
ᐅᖃᐅᓯᕆᔭᐅᔪᓄᑦ ᑎᑎᕋᖅᓯᒪᔪᑦ    

ᓖᓴ ᑯᐳᕈᐊᓗᒃ  

ᓄᓇᕐᔪᐊᒻᒥ ᐅᖃᖃᑎᒌᓐᓂᕐᓄᑦ ᑲᑎᒪᓂᖅ   

ᐱᒋᐊᕈᑎᒋᓗᒍ: ᓴᖅᑭᑉᐸᓪᓕᐊᔪᑦ ᖃᓄᐃᓕᖓᓃᑦ ᐅᑭᐅᖅᑕᖅᑐᒥ 

ᐅᖃᖃᑎᒌᖏᕐᓄᑦ   

ᐅᐃᑦ-ᒪᐃᔪ ᕼᐊᐅᔅ, 1624 ᑯᕆᐊᓴᓐᑦ ᑉᓚᐃᔅ  ᐅᐊᓐᓇᖓᓂ ᐱᖓᓐᓇᖔᖓᓂᓗ, 

ᐅᐊᓯᖕᑕᓐ, ᑏᓰ  

12 ᐊᐃᕐᕆᓕ 2022, 3 ᐅᓐᓄᓴᒃᑯᑦ. 

 

ᐅᓪᓛᑰᑦ, ᐅᓐᓄᓴᒃᑯᑦ, 

ᖁᔭᒋᔪᒪᔭᒃᑲ ᐸᕐᓇᐃᔪᑦ ᑖᔅᓱᒧᖓ ᐱᕕᔅᓴᒧᑦ ᐅᖃᐅᓯᕆᓗᒋᑦ ᐃᓄᐃᑦ ᑕᐅᑦᑐᖏᓐᓂᑦ ᑕᕝᕙᓂ ᐱᕐᔪᐊᕐᒥ 

ᑲᑎᒪᓂᕐᒥ. ᐅᖃᐅᓯᕆᔪᒪᔭᒃᑲ ᐱᓕᕆᐊᖏᑦ ᐃᓄᐃᑦ ᐅᑭᐅᖅᑕᖅᑐᒥ ᐅᖃᖃᑎᒌᓐᓂᕐᓂ ᐱᖓᓱᓂᑦ ᑕᐅᑐᓐᓂᕐᓂᑦ:  

• ᓇᓃᓯᒪᕕᑕ    

• ᓇᓃᑉᐱᑕ  

• ᓇᒧᙵᐅᑐᐃᓐᓇᕆᐊᖃᖅᐱᑕ   

ᑐᑭᓯᔪᓐᓇᖅᐳᑎᑦ ᑖᓐᓇ ᑲᑎᒪᓂᖅ ᑲᑎᔾᔪᑕᐅᓚᐅᖅᑐᖅ ᑕᖅᑮᓐᓂᒃ ᒪᕐᕉᓚᐅᖅᑐᓂ, ᐃᓚᖏᑦ ᐅᖃᕋᔭᖅᑕᒃᑲ 

ᐊᔾᔨᒋᒐᔭᙱᑕᓂᑦ. ᑭᓯᐊᓂ ᐃᓚᖏᑦ ᑕᐃᒪᐃᖏᓐᓇᕋᔭᖅᑐᑦ. 

ᓇᓃᓯᒪᕕᑕ 

ᓯᕗᓪᓕᖅᐹᖅ ᖃᐅᔨᒪᔭᕆᐊᓕᒃ ᐃᓄᐃᑦ ᐱᓕᕆᓯᒪᒻᒪᑕ ᐅᑭᐅᖅᑕᖅᑐᓂ ᐅᖃᖃᑎᒌᓐᓂᕐᓂᒃ ᖃᔅᓯᑎᓄᑦ ᐊᕐᕌᒍᓄᑦ.   

ᓄᓇᕐᔪᐊᒻᒥᐅᑦ ᐃᓅᔪᒍᑦ ᓄᓇᖃᖅᑐᑕ ᑎᓴᒪᓂ ᒐᕙᖃᑎᒌᖏᑦᑐᓂ ᐅᑭᐅᖅᑕᖅᑐᕐᒥ, ᐊᑐᖅᑐᑕ ᐊᑕᐅᓯᕐᒥᒃ 

ᐅᖃᐅᓯᒥᒃ ᐃᓕᖅᑯᓯᑐᖃᖏᓗ.   

 185 ᑕᐅᓴᓐ ᐃᓄᐃᑦ ᓄᓇᖃᖅᐳᑦ ᑲᓇᑕᒥ, ᑲᓛᖦᖡᑦ ᓄᓇᖓᓂ, ᐊᓛᔅᑲᒥ ᕌᓯᐊᒥᓗ, ᑕᓪᓕᒪᓂ ᒐᕙᒪᖃᕐᓂᕐᓄᑦ 

ᐊᔾᔨᒌᖏᑦᑐᓂ. ᑲᑎᙵᓪᓗᑎᒃ ᑖᒃᑯᐊ ᓄᓇᐃᑦ ᓴᓇᕗᑦ ᐃᓄᐃᑦ ᓄᓇᖓᓂᒃ, ᐃᓄᐃᓪᓘᓐᓃᑦ ᐊᖏᕐᕋᖏᓐᓂᒃ, 

ᐃᓄᐃᑦ ᓄᓇᖃᕝᕕᖏᑦ ᑕᐅᓴᓄᑦ ᐅᓄᖅᑐᓄᑦ ᐊᕐᕌᒍᓄᑦ.  

ᑕᕆᐅᕐᓂ ᐃᓅᓪᓗᑕ ᐃᓅᓯᕗᑦ ᐃᓕᖅᑯᓯᑐᖃᕗᓪᓗ ᐊᑦᑐᐊᒻᒪᑕ ᐊᕙᑎᑦᑎᓐᓄᑦ ᓂᕿᖃᕈᓐᓇᕐᓂᕐᓄᑦ, 

ᐃᖏᕐᕋᔪᓐᓇᐅᑎᒋᔭᕆᐊᖃᖅᑕᑦᑎᓐᓄᑦ ᓅᑦᑕᕈᓐᓇᕐᓂᑦᑎᓐᓄᓪᓗ.  

 ᐱᔪᓐᓇᕐᓂᖅ ᓅᑦᑐᓐᓇᕐᓗᓂ ᐃᓱᒪᖅᓱᕐᓗᓂ ᓄᓇᒃᑯᑦ ᐃᓚᒋᓪᓚᕆᑉᐸᐅᒃ ᐃᓄᐃᑦ ᐃᓕᖅᑯᓯᑐᖃᖏᓐᓄᑦ 

ᐅᖃᐅᓯᖃᕐᓂᖏᓐᓄᓪᓗ ᖃᐅᔨᒪᕈᓘᔭᕈᓯᖏᓐᓂᒃ ᐃᓄᐃᑦ ᐊᖏᕐᕋᖏᓐᓂᒃ. ᓅᑦᑕᕌᖓᑦᑕ ᓄᓇᒃᑯᑦ ᑕᕆᐅᒃᑯᓪᓗ, 

ᑲᑎᔾᔪᑎᒋᕙᕗᑦ ᓯᕗᓕᑦᑎᓐᓄᑦ. ᐃᑲᔫᑕᐅᓗᓂ ᑐᑭᓯᓂᖏᓐᓄᑦ ᐃᓅᖏᑦᑐᓄᑦ ᐱᕐᔪᐊᖑᓂᖓ ᓯᑯᐃᑦ ᐃᓄᓐᓄᑦ, 

ᐃᓱᒪᒋᓗᒍ ᐊᑑᑎᖃᑦᑎᐊᖅᑐᑦ ᐱᖁᑎᕐᔪᐊᖅᑐᑦ.  

ᑐᙵᓂᕗᑦ ᐊᕙᑎᓄᑦ ᑐᑭᖃᖅᓯᒪᔪᖅ ᐃᓄᐃᑦ ᓯᕗᓪᓕᖅᐸᐅᓯᒪᕗᑦ ᓯᓚᐃᑦ ᐊᓯᔾᔨᕐᓂᖏᓐᓂ ᐱᓕᕆᓛᖑᓪᓗᑕ 

ᐊᑯᓂᐅᓕᖅᑐᒧᑦ.    

 ᓯᓚᐃᑦ ᐊᓯᔾᔨᕐᓂᖏᑦ ᑲᑎᒻᒥᔪᑦ ᐊᓯᓄᑦ ᐊᔅᓱᕈᕐᓇᖅᑐᓄᑦ. ᓱᕈᐃᑦ ᐊᓂᑕᐅᔪᑦ ᓂᒋᒻᒥ ᓅᖃᑦᑕᖅᐳᑦ ᓄᓇᕐᔪᐊᒃᑯᑦ 

ᑲᑕᑦᑐᑎᒃ ᐅᑭᐅᖅᑕᖅᑐᒥ, ᐅᓗᕆᐊᓇᖅᓯᓪᓗᑎᒃ ᑭᓱᕈᓘᔭᖃᕐᓃᑦ.    

ᐊᐅᒃᑕᔫᕋᓛᑦ ᑕᕆᐅᕐᓂᓗ ᓴᓃᑦ ᐅᓗᕆᐊᓇᖅᓯᕙᓪᓕᐊᕗᑦ ᐆᒪᔫᖃᑎᒋᑦᑎᓐᓄᑦ.  

ᐃᓄᐃᑦ ᐅᔾᔨᕈᓱᔅᓯᒪᔪᑦ ᐊᓯᔾᔨᖅᑐᓂᒃ ᐊᕙᑎᑦᑎᓐᓂ ᖃᔅᓯᑎᓄᑦ ᐊᕐᕌᒍᓄᑦ. 1977ᒥ,  ᐃᓄᐃᒃ ᐅᑭᐅᖅᑕᖅᑐᓂ 

ᑲᑎᒪᔨᖏᑦ ᓴᖅᑭᑕᐅᓚᐅᖅᑐᑦ ᐃᓅᕗᑦ ᓂᐱᖃᖁᓪᓗᒋᑦ ᒐᕙᒪᓕᕆᓂᕐᓄᑦ ᐅᖃᖃᑎᒌᒃᑐᓂ ᓴᖅᑭᓯᔪᓂ. 

ᐃᓅᑦᑎᐊᖁᓪᓗᒋᑦ ᐅᑭᐅᖅᑕᖅᑐᓂ ᐊᖏᕐᕋᕆᔭᐅᔪᓂ, ᑐᑭᓯᓚᐅᖅᑐᒍᑦ ᐅᖃᕆᐊᖃᕋᑦᑕ ᐊᑕᐅᓯᒻᒥᒃ 

ᓂᐱᖃᕐᓗᑕ ᐊᑲᐅᙱᓕᐅᕈᑎᓄᑦ ᑕᒪᒃᑮᓄᑦ ᐃᓱᒫᓘᑕᐅᔪᓄᑦ, ᑲᑎᓪᓗᒋᓪᓗ ᓄᑭᕗᑦ ᐊᔪᖏᓐᓂᕗᓪᓗ 

ᓴᐳᔾᔨᓂᕐᓄᑦ ᐱᕈᖅᓴᐃᓂᕐᓄᓪᓗ ᐃᓅᓯᖃᕈᓯᑦᑎᓐᓂᒃ.  

ᐃᓱᓕᑎᓪᓗᒍ ᐊᒥᐊᓕᒃᑲᒃᑯᑦ ᕌᓯᐊᒃᑯᓪᓗ ᐱᑦᑎᐊᙱᖃᑦᑕᐅᑎᒌᓐᓂᖏᑦ, ᓯᕗᓕᖅᑎᕗᑦ ᐃᓅᖃᑎᑦᑎᓐᓂᒃ 

ᓱᑯᑦᑲᒥᑦ ᐃᓚᑦᑎᓐᓄᐊᕈᑎᓚᐅᖅᑕᕗᑦ ᐅᖃᖃᑎᒌᑦᑐᑕᓗ ᐊᐅᓚᔾᔭᐅᑕᐃᓐᓇᖅᑐᑎᒃ 1996ᒥ ᓴᓇᔭᐅᓂᖓᓄᑦ 

ᐅᑭᐅᖅᑕᖅᑐᓄᑦ ᑲᑎᒪᔨᓂᒃ. ᑕᐃᒪᐃᓪᓚᑦᑖᖅᑐᓂ, ᐃᓄᐃᑦ ᐅᑭᐅᖅᑕᖅᑐᓂ ᑲᑎᒪᔨᖏᑕ 

ᐃᔅᓯᕙᐅᑕᕆᓚᐅᖅᓯᒪᔭᖓᑦ ᒥᐊᕆ ᓴᐃᒪᓐ ᓄᓇᕐᔪᐊᒻᒥᐅᓂᑦ ᑕᕆᐅᓕᕆᓂᕐᓄᑦ ᑎᒥᖓᑕ ᒫᓐᓇᓗ ᑲᓇᑕᐅᑉ 

ᑯᐃᓐᒧᑦ ᑭᒡᒐᖅᑐᖅᑎᒋᓕᖅᑐᓂᐅᒃ, ᐊᑑᑎᖃᑦᑎᐊᓚᐅᖅᑐᖅ ᐃᓄᐃᑦ ᐊᓰᓪᓗ  ᓄᓇᖃᖅᑳᖅᓯᒪᔪᑦ ᐃᓄᐃᑦ 

ᐃᔅᓯᕚᖃᑕᐅᔪᓐᓇᕐᓗᑎᒃ 8ᓄᑦ ᐅᑭᐅᖅᑕᖅᑐᓂ ᐊᕕᔅᓯᒪᔪᓂ. ᑖᓐᓇ ᑕᐃᒪᐃᓚᐅᖅᓯᒪᖏᑦᑎᐊᖅᑐᖅ – ᐊᓯᓂᑦ 

ᐅᓄᖅᑐᓂᑦ ᒐᕙᒪᓂᑦ ᑎᒥᒥᑦ ᑐᙵᓴᖅᑕᐅᓚᐅᖅᓯᒪᖏᑦᑎᐊᖅᑐᑦ ᓄᓇᖃᖅᑳᖅᓯᒪᔪᑦ ᐃᓄᐃᑦ  ᓇᓕᒧᒦᑦᑐᑦ.  

ᑭᓯᐊᓂ ᐃᓂᕗᑦ ᑭᐳᒥ ᑐᙵᖏᑦᑐᖅ ᐱᑦᑎᐊᖅᑐᓂᑦ ᖃᓄᐃᑦᑐᓄᑦ   ᐅᑭᐅᖅᑕᖅᑐᓂ ᐊᕕᔅᓯᒪᔪᓂᑦ. 

ᐃᓚᐅᓂᕗᑦ ᑲᑎᒪᔨᓂ ᐊᓯᓂᓗ ᓄᓇᕐᔪᐊᒻᒥᐅᑎᒍᑦ ᑲᑎᕝᕕᓐᓂ ᓲᕐᓗᑐᑦ  ᑲᑐᔾᔨᔪᑦ ᒐᕙᒪᖃᑎᒌᖏᑦᑐᑦ – 

ᑐᓴᕋᓱᕝᕕᔅᓴᐅᓪᓗᑕ ᑲᑐᔾᔨᔪᑦ ᒐᕙᒪᖃᑎᒌᖏᑦᑐᑦ ᑐᙵᕕᖓᑦ ᓯᓚᐃᑦ ᐊᓯᔾᔨᕐᓂᖏᓐᓄᑦ ᖃᐅᔨᒪᔭᐅᔪᑦ 

ECOSOC-ᑎᑐᑦ, ᐊᓯᓂᓗ ᑎᒥᓂ ᑐᙵᓪᓗᑎᒃ ᓄᓇᖃᖅᑳᖅᓯᒪᔪᑦ ᐱᔪᓐᓇᕐᓂᖏᑦ ᐃᒻᒥᓄᑦ 

ᖃᓄᖅᑑᕈᓐᓇᕐᓂᑦᑎᓐᓄᑦ.  

ᐱᔪᓐᓇᕐᓂᕗᑦ ᐳᐃᒍᔾᔭᐃᖅᓯᒪᔪᑦ ᑲᑐᔾᔨᔪᑦ ᒐᕙᒪᖃᑎᒌᖏᑦᑐᑦ ᐅᖃᖅᑕᖓᓂ ᐱᔪᓐᓇᐅᑎᖏᓐᓄᑦ 

ᓄᓇᖃᖅᑳᖅᓯᒪᔪᑦ ᐃᓄᐃᑦ . ᓇᓗᓇᐃᖅᓯᒪᔪᑦ  18 ᑕᕝᕙᓂ ᐅᖃᖅᑐᒥ ᐅᖃᕐᒪᑦ:     

 ᓄᓇᖃᖅᑳᖅᓯᒪᔪᑦ ᐃᓄᐃᑦ ᐱᔪᓐᓇᕐᓂᖃᖅᑐᑦ ᐃᓚᐅᓗᑎᒃ ᖃᓄᖅᑑᖅᑐᓂ ᖃᓄᐃᓕᐅᕐᓂᕐᓄᑦ 

ᐊᑦᑐᐃᔪᓂᒃ ᐱᔪᓐᓇᐅᑎᖏᓐᓂᒃ, ᑭᒡᒐᖅᑐᖅᑎᑎᒍᑦ ᓂᕈᐊᖅᑕᐅᔪᓄᑦ ᐃᒻᒥᓄᑦ ᒪᓕᓪᓗᒋᑦ ᓇᒻᒥᓂᖅ 

ᐱᓕᕆᔾᔪᓯᓂ, ᐊᐅᓚᑎᓪᓗᒋᓪᓗ ᓴᓇᓗᒋᓪᓗ ᓇᒻᒥᓂᖅ ᓄᓇᖃᖅᑳᖅᓯᒪᔪᓄᑦ ᖃᓄᖅᑑᕐᓂᕐᓄᑦ ᑎᒥᖏᑦ.   

 ᑲᓇᑕᒥ, ᐊᓛᔅᑲᒥ ᑲᓛᖦᖡᑦ ᓄᓈᓐᓂ, ᐱᔪᓐᓇᕐᓂᕗᑦ ᐳᐃᒍᔾᔭᐃᖅᓯᒪᔪᑦ ᓄᓇᓄᑦ ᐊᖏᕈᑎᓂ ᐊᓯᓂᓗ ᒐᕙᒪᓄᑦ 

ᐋᖅᑭᔅᓯᒪᔪᑎᒍᑦ. ᑲᓇᑕᒥ ᓲᕐᓗ ᐊᕕᔅᓯᒪᔪᖅ 35 ᒐᕙᒪᖃᕈᓐᓇᐅᑎᒥ ᐃᓕᓴᖅᓯᔪᖅ ᐱᐅᔾᔭᐅᑎᖏᓐᓂᒃ 

ᓄᓇᖃᖅᑳᖅᓯᒪᔪᑦ ᐃᓄᐃᑦ ᐃᒻᒥᓄᑦ ᒐᕙᒪᖃᕐᓂᕐᓄᑦ.   

 ᓄᓇᕐᔪᐊᕐᒥᐅᑎᒍᑦ,  ᐃᓄᐃᒃ ᐅᑭᐅᖅᑕᖅᑐᓂ ᑲᑎᒪᔨᖏᑦ ᐊᑑᑎᖃᑦᑎᐊᖅᓯᒪᕗᑦ ᐊᔭᐅᖅᑐᐃᓪᓗᑎᒃ 

ᐊᖏᕈᑎᓄᑦ ᐊᐅᓚᖁᓪᓗᒋᑦ ᑕᕝᕙᐅᖏᓐᓇᖅᑐᑦ ᐆᒪᔪᓄᑦ ᓱᕈᓄᑦ ᒨᑯᕆᓄᓪᓗ, ᑕᒪᒃᑮᒃ ᓂᒋᕐᓂᙶᖅᑐᑦ ᑭᓯᐊᓂ 

ᑲᑕᑦᑐᑎᒃ ᐅᑭᐅᖅᑕᖅᑐᓂ ᓯᓚᐃᑦ ᐊᐅᓚᓂᖏᑎᒍᑦ. ᑕᐃᒪᐃᑉᐳᖅ,  ᐃᓄᐃᑦ ᐅᑭᐅᖅᑕᖅᑐᓂ ᑲᑎᒪᔨᖏᑕ 

ᐅᖃᖃᑎᒌᓐᓂᕐᓄᑦ ᖃᓄᐃᓕᐅᕋᓱᖕᓂᖏᑦ, ᑲᑐᔾᔨᓪᓗᑎᒃ ᓄᓇᖃᖅᑳᖅᓯᒪᔪᓂᒃ, ᒐᕙᒪᓂᙶᖏᑦᑐᓂᒃ ᑎᒥᓂᒃ 

ᒐᕙᒪᓂᓪᓗ ᐃᓚᓂᑦ, ᐊᑑᑎᖃᑦᑎᐊᓚᐅᖅᑐᑦ ᓯᕗᓪᓕᖅᐹᒧᑦ ᖃᐅᔨᒪᔾᔪᑕᐅᔪᕐᒧᑦ ᐅᑭᐅᖅᑕᖅᑐᓄᑦ  

ᓄᓇᖃᖅᑳᖅᓯᒪᔪᓄᓪᓗ ᐃᓄᓐᓄᑦ ᓄᓇᕐᔪᐊᒻᒥᐅᑎᒍᑦ ᐊᕙᑎᓄᑦ ᐊᖏᕈᑎᒧᑦ, 2001ᒥ ᔅᑕᒃᕼᐅᓪᒻ ᑲᑎᒪᓂᖅ.     

 ᑕᒪᒃᑮᓄᑦ ᐅᖃᖃᑎᒌᖕᓂᕐᓄᑦ ᖃᓄᐃᓕᐅᖅᑕᑦᑎᓐᓄᑦ, ᓇᔅᓴᖅᐳᒍᑦ ᓄᓇᖃᖅᑳᖅᓯᒪᔪᑦ  ᖃᐅᔨᒪᔭᖏᓐᓂᒃ 

ᑲᑎᓯᒪᓪᓚᓐᓂᑦᑎᓐᓂᓪᓗ ᐊᕙᑎᑦᑎᓐᓄᑦ. ᓄᓇᖃᖅᑳᖅᓯᒪᔪᑦ  ᖃᐅᔨᒪᔭᖏᑦ  (ᓇᐃᓈᖅᑐᒍ IK) ᑭᓱᓕᒫᑎᒍᑦ 

ᐃᓱᒪᔾᔪᓯᐅᔪᖅ. ᑕᐃᒪᐃᓕᖅᓯᒪᔪᖅ ᐊᕐᕌᒍᒐᓴᒃᑎᒍᑦ ᐱᖃᓯᐅᔾᔨᓪᓗᓂᓗ ᐅᔾᔨᕆᔭᐅᔪᓂᒃ ᑐᙵᔪᓄᑦ 

ᖃᓄᐃᓕᖓᓂᕐᓄᑦ ᖃᐅᔨᔭᐅᔪᓄᑦ ᑕᕝᕘᓇᑲᐅᑎᒋ ᐅᔾᔨᕈᓱᓪᓚᑦᑐᒃᑯᑦ ᑭᕗᖔᕇᒐᓚᑦᑐᑎᒍᓪᓗ 

ᐊᑐᖅᑕᐅᓯᒪᔪᓄᑦ ᐅᔾᔨᕆᔭᐅᔪᓄᓪᓗ.    

 ᐃᓱᒪᒋᔭᐅᓂᖓ ᐱᕐᔪᐊᖑᓂᖓᓗ ᓄᓇᖃᖅᑳᖅᓯᒪᔪᑦ ᖃᐅᔨᒪᔭᖏᑦ  ᖃᐅᔨᒪᔭᐅᔪᓄᑦ ᑐᙵᕕᐅᓗᑎᒃ ᒫᓐᓇᐅᔪᖅ 

ᐃᓕᓴᕆᔭᐅᔪᖅ, ᓲᕐᓗ, ᐅᓂᒃᑳᓂ ᒐᕙᒪᖃᑎᒌᖏᑦᑐᓄᑦ ᑲᑎᒪᔩᑦ ᓯᓚᐃᑦ ᐊᓯᔾᔨᕐᓂᖏᓐᓄᑎᒍᑦ, 2018ᒥ 

ᐊᖏᖃᑎᒌᒍᑎ ᓄᖅᑲᖅᑎᖁᓪᓗᒋᑦ ᐊᐅᓚᑕᐅᖏᑦᑐᑦ ᓴᑦᑎᑦᑐᓂ ᑕᕆᐅᕐᓂ ᐃᖃᓗᒐᓱᓐᓃᑦ ᐅᑭᐅᖅᑕᖅᑑᑉ 

ᕿᑎᐊᓂ ᖃᖓᑦᑎᐊᖅᑕᐅᕐᓗ, ᓄᓇᕐᔪᐊᕐᒥᐅᓂᑦ ᑕᕆᐅᓕᕆᓂᕐᓄᑦ ᑎᒥᖓᓄᑦ. 

ᓇᓃᑉᐱᑕ 

ᓇᓃᑉᐱᑕᒧᐊᕈᑎᒋᓪᓗᒍ.  

 ᓯᕗᓪᓕᖅᐹᒥᒃ ᑐᓴᒐᔅᓴᑦᑎᐊᕙᑦ. ᐃᓄᐃᒃ ᐅᑭᐅᖅᑕᖅᑐᓂ ᑲᑎᒪᔨᖏᑦ  ᖃᖓᑦᑎᐊᖅ ᓯᕗᓪᓕᖅᐸᐅᓪᓗᑎᒃ 

ᓄᓇᖃᖅᑳᖅᓯᒪᔪᑦ ᐃᓄᐃᑦ ᑎᒥᐅᓚᐅᖅᑐᑦ ᓈᓚᒍᓐᓇᖅᓯᓪᓗᑎᒃ ᓄᓇᕐᔪᐊᕐᒥᐅᓂᑦ ᑕᕆᐅᓕᕆᓂᕐᓄᑦ ᑎᒥᖓᓄᑦ, 

ᐅᕝᕙᓘᓐᓃᑦ ᓄᓇᕐᔪᐊᕐᒥᐅᓂᑦ ᑕᕆᐅᓕᕆᓂᕐᓄᑦ ᑎᒥᖓᑦ.  

ᓄᓇᕐᔪᐊᕐᒥᐅᓂᑦ ᑕᕆᐅᓕᕆᓂᕐᓄᑦ ᑎᒥᖓᑕ ᓯᕗᓪᓕᖅᐸᐅᓪᓗᑎᒃ ᓄᓇᖃᖅᑳᖅᓯᒪᔪᓂᑦ ᓈᓚᒃᑎᐅᓗᑎᒃ, 

ᐃᑉᐱᒋᕙᕗᑦ ᐅᖁᒪᐃᓐᓂᖓ ᖃᓄᑎᒋ ᓇᓕᒧᖏᒻᒪᖔᑦ ᓯᓚᓄᑦ ᐊᓯᔾᔨᖅᑐᓄᑦ ᐊᑦᑐᐃᓃᑦ   ᓄᓇᖃᖅᑳᖅᓯᒪᔪᓄᑦ 

ᐃᓄᓐᓄᑦ ᓄᓇᖅᑲᑎᒌᓄᓪᓗ ᓄᓇᕐᔪᐊᑉ ᐃᓗᐊᓂ.      

ᐃᓄᐃᒃ ᐅᑭᐅᖅᑕᖅᑐᓂ ᑲᑎᒪᔨᖏᑦ  ᓴᐱᖏᓐᓂᖅᓴᐅᓕᖅᓯᒪᕗᑦ ᓄᓇᕐᔪᐊᕐᒥᐅᓂᑦ ᑕᕆᐅᓕᕆᓂᕐᓄᑦ ᑎᒥᖓᑕ 

ᑲᑎᒪᓂᖏᓐᓂ ᑕᒫᓂ ᐊᕐᕌᒍᒥ ᖃᓄᖅ ᐊᑕᖏᑲᓴᑦᑐᑎᒃ ᐊᕕᔅᓯᒪᔪᑦ ᐃᑲᔪᖅᓯᒪᒻᒪᖔᑕ ᐃᓚᓕᐅᔾᔭᐅᓂᖏᓐᓄᑦ 

ᓄᓇᖃᖅᑳᖅᓯᒪᔪᑦ  ᖃᐅᔨᒪᔭᖏᑦ  ᕿᒥᕐᕈᓂᕐᓄᑦ ᐊᑦᑐᐃᓂᕐᓂᒃ ᐊᑦᑐᐃᓗᐊᔾᔭᐃᒃᑯᑎᓕᐅᕐᓗᑎᓪᓗ 

ᒥᑭᒋᓕᐊᖁᓪᓗᒋᑦ ᐃᒪᐃᑦ ᐃᓗᐊᓂ ᓂᐱᓂᑦ ᐅᒥᐊᕐᔪᐊᒃᑯᑦ ᐅᓯᑲᖅᑕᕐᓂᕐᓂᑦ.   

 ᑕᕆᐅᑉ ᓯᑯᐊ ᐊᑑᑎᖃᑦᑎᐊᖅᐳᖅ ᐃᓄᐃᑦ ᐃᓕᖅᑯᓯᑐᖃᖏᓐᓄᑦ, ᐅᓯᓂᕐᓄᑦ, ᐊᖑᓇᓱᓐᓂᕐᓄᑦ ᑮᓇᐅᔭᓄᓪᓗ. 

ᐱᑕᖃᖏᒃᑯᓂ, ᓵᒡᓕᓕᖅᑐᓂᓗ, ᐃᓅᓯᖃᕈᓯᕗᑦ ᐊᕝᕕᐊᕈᑎᑖᖅᑎᑕᐅᕗᖅ ᐊᔅᓱᐊᓗᒃ. ᐊᐃᑦᑖᖑᒐᓗᐊᖅ, 

ᐅᒥᐊᕐᔪᐊᒃᑯᑦ ᐅᓯᑲᖅᑕᕐᓃᑦ, ᓇᔅᓴᒐᔪᑦᑐᑎᒃ ᐆᒪᔾᔪᑎᔅᓴᓂᒃ ᐅᖓᓯᑦᑐᓄᑦ ᓄᓇᑦᑎᓐᓄᑦ, ᓇᔅᓴᒻᒥᕗᑦ ᓱᕈᓂᒃ, ᓲᕐᓗ 

ᕿᕐᓂᖅᑕᓂᒃ ᐳᔪᓂᒃ, ᓱᕋᐃᔪᓐᓇᖅᑐᓂᒃ ᐃᓅᓯᖃᕈᓯᑦᑎᓐᓂᒃ. ᑖᓐᓇ ᐃᓱᒪᒋᔭᐅᓯᒪᑐᐃᓐᓇᖏᑦᑐᖅ – 

ᖃᓄᐃᓪᓚᑦᑖᖅᑐᖅ ᑕᐃᒪᐃᑦᑐᖅ ᓵᙵᔭᕗᑦ.   

ᓇᒧᙵᐅᕕᑕ 

ᑖᓐᓇ ᐅᖃᐅᓯᕇᓐᓇᐅᔭᖅᑕᕗᑦ ᐅᑭᐅᖅᑕᖅᑐᓄᑦ ᑲᑎᒪᔨᓂ. ᑕᑯᔪᓐᓇᖅᑐᒍᑦ ᓇᒧᑦ ᑐᕌᕐᒪᖔᑦᑕ 

ᐅᑭᐅᖅᑕᖅᑐᓂ ᐊᕕᔅᓯᒪᔪᓪᓗ ᑲᓇᑕᑎᑐᑦ ᐊᒥᐊᓕᑲᑎᑐᓪᓗ ᐊᑐᐃᓐᓇᖏᑦᑐᓂᒃ ᐱᓕᕆᐊᔅᓴᖃᖅᐳᑦ.  

ᒪᒥᐊᓇᖅᑑᒐᓗᐊᖅ, ᓄᓇᕐᔪᐊᖅ ᐅᓚᕕᓴᖅᑕᐅᖕᒪᑦ ᒫᓐᓇ ᕌᓯᐊᐅᑉ ᐊᖏᙱᑦᑐᓂᐅᒃ ᐊᒻᒪ ᒪᓕᒐᕐᒥᒃ ᓱᕋᐃᓪᓗᓂ 

ᐅᑯᕋᐃᓐᒥᒃ. 

 ᑕᖅᑭᐅᓚᐅᖅᑑᑉ ᐱᒋᐊᕐᓂᖓᓂ ᐊᓰᑦ 7 ᐅᑭᐅᖅᑕᖅᑐᓂ ᐊᕕᔅᓯᒪᔪᑦ, ᐱᖃᓯᐅᑎᑦᑐᒋᑦ ᐊᒥᐊᓕᑲᑦ ᑲᓇᑕᓗ, 

ᓄᖅᑲᖁᔨᓚᐅᖅᑐᑦ ᐱᓕᕆᔪᓕᒫᓂᒃ ᐱᖃᓯᐅᔾᔨᔪᓂᒃ ᕌᓯᐊᒥ ᑲᑐᔾᔨᖃᑎᒌᖕᓂᒃ. ᐃᓄᐃᒃ ᐅᑭᐅᖅᑕᖅᑐᓂ 

ᑲᑎᒪᔨᖏᑦ ᐊᓰᓪᓗ ᓄᓇᖃᖅᑳᖅᓯᒪᔪᑦ ᐃᓄᐃᑦ ᑎᒥᖏᑦ ᐊᖏᓚᐅᖅᑐᑦ. ᐃᔅᓯᕙᐅᑕᐅᓪᓗᓂ ᐅᑭᐅᖅᑕᖅᑐᓂ 

ᑲᑎᒪᔨᓄᑦ ᒪᐃ 2023ᒧᑦ, ᕌᓯᐊ ᐊᐅᓚᑦᑎᓂᐊᓚᐅᖅᑐᑦ ᐊᕐᕌᒎᑉ ᐃᓗᐊᓂ ᒪᕐᕈᐊᓂᒃ ᒥᓂᔅᑕᓄᑦ ᑲᑎᒪᓂᕐᓂᒃ 

ᓯᕗᓂᖅᑎᐅᓂᖅ ᑐᓂᔭᐅᒐᔭᖅᑐᓂ ᓄᐊᐅᐃᒧᑦ. ᒫᓐᓇᐅᖅ, ᐊᔅᓱᕈᕐᓇᓪᓚᑦᑐᖅ ᑖᓐᓇ ᑲᑎᒪᓂᖅ ᑲᔪᓯᔪᖅ 

ᑕᑯᔭᕆᐊᔅᓴᖅ.  ᐅᑭᐅᖅᑕᖅᑐᓂ ᑲᑎᒪᔩᑦ ᓯᕗᓂᔅᓴᖓᑦ ᓱᖅᑯᐃᓇᙱᓚᖅ.    

ᐅᑭᐅᖅᑕᖅᑐᓂ ᑲᑎᒪᔨᖏᑦ ᖃᓄᖅᑑᖅᑎᐅᖏᒃᑲᓗᐊᖅᑐᑎᒃ ᐊᖏᖃᑎᒌᒍᑎᓄᓪᓗ ᑐᙵᔪᓄᑦ ᑎᒥᐅᓇᑕ, 

ᕿᒥᕐᕈᓂᖏᑦ ᖃᓄᖅᑑᕐᓂᖏᓪᓗ ᐱᕐᔪᐊᖑᓪᓗᑎᒃ ᐃᓚᒋᔭᐅᕗᑦ ᐅᖃᖃᑎᒌᖕᓂᕐᓄᑦ ᐊᓯᔾᔨᓕᖅᑐᓄᑦ 

ᐅᑭᐅᖅᑕᖅᑐᓂ. ᐊᕐᕌᒍᓂ ᕿᒪᑦᑕᑦᑎᓐᓂ, ᑲᑐᔾᔨᓃᑦ  ᓄᓇᖃᖅᑳᖅᓯᒪᔪᑦ ᐃᓄᓐᓄᑦ ᐅᑭᐅᖅᑕᖅᑐᓂ 

ᐊᕕᔅᓯᒪᔪᓄᓪᓗ ᐱᕈᖅᓴᐃᓯᒪᕗᑦ ᑐᑭᓯᓂᕐᓂᒃ ᐱᕐᔪᐊᓄᑦ ᐊᑦᑐᐃᓂᕐᓄᑦ ᐅᑭᐅᖅᑕᖅᑐᓂᒃ ᓄᓇᕐᔪᐊᕐᒥ ᓯᓚᐃᑦ 

ᐱᖅᑯᓯᖏᑎᒍᑦ.     

ᐅᖃᐅᓯᖃᖅᐳᒍᑦ: ᖃᓄᐃᑦᑐᑦ ᐅᑭᐅᖅᑕᖅᑐᓂ ᐅᑭᐅᖅᑕᖅᑐᓃᖏᓐᓇᖏᑦᑐᑦ. ᑐᑭᓕᒃ, ᐊᓯᔾᔨᕐᓃᑦ  ᓯᓚᐃᑦ 

ᐱᖅᑯᓯᖏᑎᒍᑦ, ᑕᕆᐅᑦ ᓯᑯᐃᖅᐸᓪᓕᐊᓂᖏᑦ ᐊᐅᑦᑐᓪᓗ ᓄᓇᐃᑦ ᓯᒻᒥᖏᑦ ᓄᓇᕐᔪᐊᒻᒧᑦ ᐊᑦᑐᐃᓂᖃᒻᒪᑕ. 

ᖃᐅᔨᒪᔪᒍᑦ ᑖᒃᑯᓄᖓ ᐊᓯᔾᔨᐅᑕᐅᔪᑦ ᑎᑭᑦᑐᑦ ᓯᓚᑎᑦᑎᓐᓂᑦ. ᖃᓄᐃᑦᑐᑦ ᓄᓇᕐᔪᐊᑉ ᐃᓗᐊᓂ ᐊᑦᑐᐃᕗᑦ 

ᐅᑭᐅᖅᑕᖅᑐᓂᒃ.   

ᑭᓯᐊᓂ, ᐃᑉᐱᓐᓇᐃᓐᓇᓚᐅᖅᑐᖅ ᐅᑭᐅᖅᑕᖅᑐᑦ ᐊᑦᑐᖅᑕᐅᖏᒻᒪᑕ ᓄᓇᕐᔪᐊᒻᒥ ᒐᕙᒪᓕᕆᓂᕐᓄᑦ ᐊᓯᓂ 

ᐱᓕᕆᔭᐅᔾᔪᐊᖅᑐᓄᑦ ᓄᓇᕐᔪᐊᒻᒥ. ᐃᒻᒪᖄᖃᐃ ᓯᓚᐃᑦᑑᓚᐅᖅᑐᖅ ᐃᓱᒪᓗᓂ ᐱᑦᑎᐊᖅᑐᒃᑯᑦ ᑲᑐᔾᔨᖃᑎᒌᓐᓂᖅ 

ᑲᔪᓯᔪᓐᓇᕐᓂᖓᓄᑦ ᐅᑭᐅᖅᑕᖅᑐᒥ ᐊᔾᔨᒌᖏᓐᓃᖑᒐᓗᐊᖅᑎᓪᓗᒋᑦ ᒐᕙᒪᖃᑎᒌᖏᑦᑐᓄᑦ ᑭᐳᒦᑦᑐᓄᑦ. ᑖᓐᓇ 

ᑕᐃᔭᐅᓯᒪᔪᖅ ᐅᑭᐅᖅᑕᖅᑐᓂ ᐃᓚᐅᑎᑦᑎᙱᓐᓂᖅᑎᑐᑦ ᐊᑐᖅᑰᔨᓚᐅᖅᑐᓂᓗ ᕌᓯᐊ ᑎᒍᓯᒻᒪᑕ ᑯᕆᒥᐊᒥᒃ 

2014ᒥ.  

 ᒫᓐᓇ ᐅᑭᐅᖅᑕᖅᑐᓂᒃ ᐃᓚᐅᑎᑦᑎᖏᓐᓂᖅ, ᐃᓱᒪᓂᖅ ᓄᓇᕐᔪᐊᒻᒥ ᒐᕙᒪᓕᕆᓃᑦ ᖃᓄᐃᑦᑐᑦ 

ᐊᕝᕕᐊᕈᑕᐅᖏᓪᓗᑎᒃ ᐱᑦᑎᐊᖅᑐᒃᑯᑦ ᐅᑭᐅᖅᑕᖅᑐᓂ ᑲᑐᔾᔨᓂᕐᓄᑦ, ᓇᐅᖑᓕᖅᑐᖅ. 

ᑕᐃᒪᐃᒃᑲᓗᐊᖅᑎᓪᓗᒍ, ᐃᓄᐃᒃ ᐅᑭᐅᖅᑕᖅᑐᓂ ᑲᑎᒪᔨᖏᑦ ᐊᖏᖅᓯᒪᕗᑦ ᐱᑦᑎᐊᖅᑐᒃᑯᑦ ᐅᑭᐅᖅᑕᖅᑐᓂ 

ᑲᑐᔾᔨᖃᑎᒌᓐᓂᕐᓄᑦ. ᐅᖃᖅᓯᒪᕙᕗᑦ ᑖᓐᓇ ᐅᓄᖅᑐᐃᖅᓱᖅᑐᑕ. ᑕᓪᓕᒪᑦ ᐊᕐᕌᒍᑕᒫᑦ ᑭᒃᑯᓕᒫᓄᑦ 

ᑲᑎᒪᑎᑦᑎᖃᑦᑕᕋᑦᑕ ᐅᖃᐅᓯᕆᓪᓗᒋᑦ ᐱᕐᔪᐊᑦ ᐊᑲᐅᙱᓕᐅᕈᑏᑦ, ᓴᓇᓪᓗᑕ ᓄᑖᒥᒃ ᐅᖃᖅᑕᐅᔪᒥᒃ 

ᑐᕌᖅᑎᑦᑐᔾᔪᑕᐅᓂᐊᖅᑐᒥᒃ ᐃᓄᐃᒃ ᐅᑭᐅᖅᑕᖅᑐᓂ ᑲᑎᒪᔨᖏᓐᓄᑦ ᑭᖑᓪᓕᒻᒧᑦ ᐱᕕᔅᓴᒧᑦ, ᓂᕈᐊᕐᓗᑕ 

ᖁᕕᐊᓲᑎᒋᓗᒋᓪᓗ ᑲᑎᙵᓪᓗᑕ ᐃᓕᖅᑯᓯᑐᖃᕗᑦ. ᑕᒫᓂ ᐊᕐᕌᒍᒥ ᑲᑎᓐᓂᐊᖅᑐᑦ ᖃᕆᑕᐅᔭᑎᒍᑦ, 

ᓄᓇᕐᔪᐊᒻᒥᐅᓄᓪᓗ ᐃᔅᓯᕙᐅᑕᕗᑦ ᓅᓐᓂᐊᖅᑐᖅ ᐊᓛᔅᑲᒥᑦ ᑲᓛᖦᖡᑦ ᓄᓇᖓᓄᑦ.  

 ᑭᖑᓪᓕᖅᐹᒧᓪᓗ ᐋᖅᑭᔅᓯᒪᖏᒃᑲᓗᐊᖅᑐᑎᒃ ᐅᖃᖅᑕᕗᑦ, ᑕᐃᒪᐃᓐᓂᐊᓪᓚᑦᑖᕐᓂᕋᕈᓐᓇᖅᑕᒃᑲ ᐃᓄᐃᒃ 

ᐅᑭᐅᖅᑕᖅᑐᓂ ᑲᑎᒪᔨᖏᑦ ᑎᓕᐅᕆᒃᑲᓐᓂᓛᕆᕗᑦ ᐅᑭᐅᖅᑕᖅᑐᑦ ᓄᓇᕐᔪᐊᒻᒥ ᐱᑦᑎᐊᖅᑐᒃᑯᕕᐅᓗᓂ. ᓵᑕᔅᓴᑦ 

ᐳᖅᑐᓗᐊᒻᒪᑕ ᐱᔭᕆᐊᖃᕐᓂᓪᓗ ᐊᔅᓱᕈᕐᓇᖅᑐᓂ. ᖃᓄᖅᑑᕆᐊᖃᖅᐳᒍᑦ ᐅᑎᕐᓗᑕ ᐱᑦᑎᐊᖅᑐᒃᑯᑦ 

ᑲᑐᔾᔨᓂᕐᓄᑦ – ᓯᕗᓂᔅᓴᑦᑎᓐᓄᑦ, ᓄᓇᕐᔪᐊᓪᓗ ᓯᕗᓂᔅᓴᖓᓄᑦ.   

ᓇᑯᕐᒦᒃ.  ᖁᔭᓐᓇᒦᒃ.   


